Wat met gesinsbediening bedoel word – Deel 2

God se plan met die gesin

Ouers as belangrikste jeugbedienaars: In Bybelse sin is die ouers die belangrikste jeugbedienaars in die gemeente en gemeenskap. Die daaglikse lewe moet as die leerskool gesien word (Deut 11:19-21). Na aanleiding van Genesis 12, Deuteronomium 5-6 en Josua 24 is dit duidelik dat God se liefde meesal in die gesin of uitgebreide familie gebundel word. Die verbondstekens in die Ou en Nuwe Testament kan as familietekens beskou word.
God se plan vir ‘n nuwe begin: God se plan vir die gesin om 'n nuwe begin te maak word in Josua 24 uiteengesit.: (1) Bring die leiers, naamlik die familiehoofde, regters en ampsdraers, bymekaar in die teenwoordigheid van God – Jos 24:1. (2) Die regte agenda moet bepaal word, naamlik om die verhaal van God se goedheid te vertel – Jos 24:2-13. (3) Die familielede moet opgeroep word om eerbiedig voor God te lewe wat 'n omdraai weg van die sondige wêreld beteken – Jos 24:14. (4) Verwysingspunte moet geskep word, naamlik gesinne wat die voorbeeld stel om nagevolg te word – Jos 24:15. (5) Die gevolge moet aangedui word as God se plan met die gesin nie gevolg word nie – Jos 24:20. (6) Skep 'n ritueel van vernuwing met getuies daarby om die keuse wat gemaak word vas te lê – Jos 24:15-16, 26.
Die voorbeeld van die kerkraad: Paulus beklemtoon die belangrikheid van gesonde gesinne vir ouderlinge en diakens (1 Tim 3:1-13; Tit 1:5-7) wat as voorbeelde moet dien vir 'n gesonde gemeente en gemeenskap. 
Die gesin se roeping van God: Die gesin het 'n roeping van God ontvang om binne die gemeente en gemeenskap en vandaar na die res van die wêreld die boodskap van die evangelie uit te dra. Kornelius en sy gesin word as voorbeeld geneem wat die armes gehelp het en gereeld aandag aan sy eie en sy gesin se verhouding met God geskenk het. Wanneer verskillend gesinne dit begin doen, ontstaan daar 'n huisgesin van God (Ef 2:19-22) of uitgebreide geestelike familie. Hierdie huisgesin van God het die opdrag om ook na die belange van die gemeenskap om te sien (vgl Jer 29:7). So word jong seuns en dogters ook geroep om die boodskap van versoening verder uit te dra (1 Tim 2:1-2) totdat die laaste opdrag van Jesus Christus (Mat 28:19-20) in al die uithoeke van van die wêreld uitgevoer is.

God se passie vir die gesin: Een van die bekendste openbaringe van God se passie vir die gesin, kom in Deuteronomium 6:6-9 voor. Dit is die karakter wat gesinsbediening moet aanneem. In ‘n poging om gesinsbediening te ontwikkel, kan gevallestudies van gesinne in die Bybel nagegaan word. Noag en sy gesin was 'n liefdevolle, gelowige en godsdienstige gesin. Wat het hulle bymekaar, gelowig en godvresend gehou? In Gen 13:12; 14; 19; 26; 32; 33 en 34 word gesê dat die aartsvaders hul rein moes hou van die besoedeling van die goddelose mense. Die goddeloosheid van die volk het die gesinsbande verswak (Jer.9:14 en Amos 2:4). Hierdie verval was 'n duidelike aanduiding dat God weer gesoek moes word (Miga 7:6-7). 

Sakramente en liefdesbetoning: In die Nuwe Testament word die koestering van die Christelike geloof nog sterker beklemtoon veral as daar gelet word op die sakrament en die bediening daarvan aan gesinslede in huise (Hand 2:46; 5:42; 12:12). Hoewel die sakrament nie meer in gesinne bedien word nie, moet op 'n ander wyse na die liefdesbetoning in die postmoderne konteks gekyk word. Gemeenskaplikheid in die gesin en familie asook selfopoffering as 'n Nuwe Testamentiese vorm om uitdrukking aan liefde te gee, moet beklemtoon word. God se plan vir die gesin is om hulself en die gemeenskap te versorg (vgl Mat 25:35-36) en dit vra beide gemeenskaplikheid en selfopoffering.
